
Fjárfesting í ferðaþjónustu síðustu ár 
margföld á við meðalár  

Mikill fjárfestingarkúfur gengur nú yfir í íslenskri 

ferðaþjónustu og hefur fjárfesting í greinum 

tengdum ferðaþjónustu á síðustu árum verið 

margföld á við meðaltal síðustu 18 ára. Fjárfesting í 

flugvöllum, flugsamgöngum, hótel og 

veitingarekstri, flutningaþjónustu, starfsemi 

ferðaskrifstofa og flutningamiðlun nam 74 ma.kr. á 

síðasta ári. Það er eilítið minna en árið 2016 þegar 

fjárfestingin nam 80 ma.kr. en nokkuð meira en árið 

2015 þegar hún nam 63 ma.kr.  

Mikill vöxtur kallar á aukna fjárfestingu 

Árið 2017 var þriðja árið í röð sem samanlögð 

fjárfesting ferðaþjónustufyrirtækja mælist langt 

umfram meðalfjárfestingu allt frá árinu 1990. Á 

árabilinu 1990-2014 nam meðalfjárfesting í þessum 

geirum 21 ma.kr. Meðalfjárfesting áranna 2015-2017 

var hins vegar 72 ma.kr. eða 3,5-falt meiri en 

meðalfjárfesting áranna 1990-2014 á föstu verðlagi. 

Segja má að allir þessir fjórir flokkar hafi gengið í 

gegnum mikið fjárfestingartímabil á síðustu árum. 

Miklar fjárfestingar þurfa ekki að koma á óvart í 

ljósi þessa mikla vaxtar sem verið hefur í íslenskri 

ferðaþjónustu á síðustu árum. Þannig hefur 

útflutningsverðmæti hennar farið úr 156 ma.kr. árið 

2009 og upp í 504 ma.kr. árið 2017 sem er ríflega 

þreföldun. Útflutningur ferðaþjónustu nam 19,6% af 

heildarútflutningi landsins árið 2009 en var komið 

upp í 42% árið 2017 sem gerir greinina að 

langstærstu útflutningsatvinnugrein landsins.  

Ónóg fjárfesting á fyrstu árum uppsveiflunnar í 

ferðaþjónustu 

Núverandi uppsveifla í ferðaþjónustu hófst árið 2011 

en þá fjölgaði erlendum ferðamönnum um tæplega 

82 þúsund manns eða um 17,8% frá fyrra ári. Milli 

áranna 2010 og 2014 fjölgaði erlendum 

ferðamönnum 510 þúsund eða 111%. Á sama tíma 

var meðalfjárfesting ofangreindra geira um 19 

ma.kr. eða lítillega undir meðallagi áranna 1990-

2014. Það má því gera ráð fyrir að þá hafi víða byrjað 

að reyna á þanþol framleiðsluþátta í ferðaþjónustu. 

Með mikilli fjárfestingu á síðustu árum má gera ráð 

fyrir að framleiðsluþættirnir hafi víða verið bættir og 

hægt sé með betra móti bæði að taka móti auknum 

fjölda ferðamanna en einnig að þjónusta þá með 

betri hætti en áður.  

Skuldir aukast með aukinni fjárfestingu 

Skuldir ferðaþjónustu hafa aukist samfara aukinni 

fjárfestingu. Útlán viðskiptabankanna þriggja til 

ferðaþjónustu námu 208 ma.kr. í lok síðasta árs 

samanborið við 169 ma.kr. í árslok 2016. Útlán til 

ferðaþjónustu jukust því um 39 ma.kr. milli ára eða 

tæp 23%. Rúmlega helminginn af þeirri aukningu 

má rekja til aukningar lána í erlendri mynt en þau 

fóru úr 28 ma.kr. og upp í 50 ma.kr. Þá breytingu 

má að mjög litlu leyti rekja til gengisbreyting en 

gengisvísitala krónunnar hækkaði um 0,7% yfir árið 

2017. Töluvert meiri aukning var í óverðtryggðum 

lánum en verðtryggðum en almennt séð eru 

óverðtryggð lán mun umfangsmeiri en verðtryggð 

lán. Þannig jókst lánastaða óverðtryggðra lána um 11 

ma.kr. eða 11% en um 6 ma.kr. eða tæp 16% í 

verðtryggðum lánum.  

 

 

 

 

 

 

 

 

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 

